
క. కానిమ్ము రత్నసుందరి, పై నిలిచినమనము కొంత పాఁతు గదలె నిం

     కీనరనాథుని నొండొక, మానిని దెస నెట్టు లైన మరగ ఘటింతున్.42

వ. అని తలంచుచు నతనితో నిట్లనియె.
43

మ. జగతీనాయక యింత యేమిటికి నీసౌందర్యజాలంబునన్

     దగులంబడ్డది దేవకాంత యయినన్ ధైర్యంబు పొం దేది లో

     మగుడన్ వచ్చుట కేమిసందియము నామాట ల్మది న్నమ్ము మా

     మగువం జూపెద నీకుఁ దత్సులభసంబంధంబు సంధించెదన్.
44

వ. అని యి ట్లచ్చట నవ్విధంబునఁ జెల్లుచుండ నావల రత్నసుందరి మేఘలకుం బ్రి

     యంబుసేయుకొఱకు రాజు చారాయణద్వితీయుం డై యునికి విని యావిదూషకు

     మీఁదియలుక నటువోవక సపరివార యై నిజనివాసంబున నిలచె నిట నద్దేవి యా

     గ్రహంబ యసుగ్రహంబుగా సంతసిలుచు భూవల్లభుండు దానును సఖుండును మం

     దిరారామంబునకుం జనియె నటమున్న వసంతాగమసమయం బగుటయు.
45

క. ఎడలెం గారాకులకై, వడియై సూనములు పల్లవముల విధంబై

     యడరెను రాగము పడతుల, యొడఁళులు లతలఁ బురుడించు టుచితమె యనఁగన్.
46

చ. వననివహంబు లెల్ల మృదువల్లుల నామృదువల్లులెల్ల లేఁ

     గొనలఁ దనర్చులేఁగొనలు గుత్తుల గుత్తులలోఁ జిగుళ్ళు పెం

     పొనరుఁ జిగుళ్లఁ గ్రొవ్విరులు పొందగుఁ గ్రొవ్విరు లెల్లఁ దేఁటులన్

     మునుకొను తేఁటు లెల్ల నునుమ్రోతల నెంతయు నొప్పె నామనిన్.
47

సీ. మృడువేఁడికంటిక్రొ వ్వుడుపంగఁ జాలిన కందర్పు మాఱటబొంది యనఁగ

     నెలదీఁగె లనియెడు నెలనాఁగలకుఁ బ్రీతి నర్తనంబులు సూపు నటుఁ డనంగఁ

     గళికల పరువంపుఁ గన్నెఱికంబులు వెరవుతో నెడలించు విటుఁ డనంగ

     వనమునఁ గ్రీడించు వల్లభారమణుల సురతాంతమునఁ గోరు సురటియనఁగ

గీ. ఆమనికిఁ బ్రాణ మనఁగ నుద్యానమునకు, సొబ గనంగఁ గొలంకుల చుట్ట మనఁగ

     నచ్చవెన్నెల నెచ్చెలి యనఁగఁ బొలసెఁ, జందనపుఁగొండ బుట్టినచల్లగాలి.
48

చ. సరసరతిశ్రమాన్వితభుజంగమమాతనపావకేళి ఝ

     ర్ఝరితము లైన యమ్మలయశైలసముద్భవగంధవాహముల్

     విరహిజనాననాబ్జముల వెల్వడు తోరపుటూర్పుగాడ్పులున్

     బొరిబారి నంతనంతఁ దముఁ బొందఁగ దట్టము లయ్యెఁ గ్రమ్మఱన్.
49

వ. మఱియుం దత్కాలంబున వికచారవిందవాసితగండూషబలంబు లొండొంటికి

		 ఈ పేజీలో చివరి మార్పు 13 అక్టోబరు 2021న 10:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

